
                                                                      განმარტებითი ბარათი 

„ტექნიკური რეგლამენტი - ბავშვზე ზრუნვის სტანდარტების დამტკიცების შესახებ“ საქართველოს მთავრობის 2014 წლის 15 იანვრის №66 დადგენილებაში ცვლილების შეტანის თაობაზე“ საქართველოს მთავრობის დადგენილების პროექტზე:

ინფორმაცია პროექტის შესახებ 
დადგენილების პროექტის მომზადება გამოწვეულია შემდეგი მიზეზებით: 
[bookmark: _GoBack]„სააღმზრდელო საქმიანობის ლიცენზირების შესახებ“ საქართველოს კანონის თანახმად, ლიცენზირებულია საპატრიარქოს სამი ბავშვთა დაწესებულება. მათთან მუდმივ რეჟიმში მიმდინარეობს მუშაობა, რათა ერთი მხრივ, მეურვეობა-მზრუნველობის ორგანომ შეძლოს შეუფერხებლად განახორციელოს თავისი ფუნქცია-მოვალეობები და ამასთანავე, ამ დაწესებულებებმა ეტაპობრივად დააკმაყოფილონ ტექნიკური რეგლამენტით დადგენილი სტანდარტი. ამ მიზნების სტანდარტით განსაზღვრულ ვადაში ვერ მოხერხდა, რადგან საქართველოში ახალი კორონა ვირუსით (SARS-CoV-2) გამოწვეული ინფექციის (COVID-19) გავრცელების პრევენციის მიზნით ქვეყანაში გამოცხადდა საგანგებო მდგომარეობა, დაწესდა სხვადასხვა სახის შეზღუდვები და შესაბამისად, ვერ განხორციელდა ბავშვთა დაცვისა და კეთილდღეობის სისტემის გაძლიერების ხელშეწყობისათვის მიმართულ ღონისძიებათა ერთიანი საკოორდინაციო საბჭოსა და მის ფარგლებში არსებული კომიტეტების დაგეგმილი მუშაობა, მათ შორის საპატრიარქოს წარმომადგენლებთან. საკითხის სენსიტიურობიდან გამომდინარე, ასევე, იმის გათვალისწინებით, რომ მნიშვნელოვანია შენარჩუნდეს და გაძლიერდეს ამ დაწესებულებებთან პოზიტიური თანამშრომლობა, მიზანშეწონილია ტექნიკური რეგლამენტით განსაზღვრულ სტანდატებთან შესაბამისობაში მოყვანის პერიოდი გახანგრძლივდეს 2022 წლის 1 აპრილამდე. ამ ვადით „ბავშვთა დაცვისა და კეთილდღეობის სისტემის გაძლიერების ხელშეწყობის პროექტის“ ფარგლებში განსაზღვრულია 24 საათიანი ზრუნვის, მათ შორის საპატრიარქოს დაქვემდებარებულ დაწესებულებებში, დეინტიტუციონალიზაციის მიმართულებით მუშაობა და შესაბამისად, მიზანშეწონილია აღნიშნული პუნქტი გადავადდეს ამ  ვადით. 
ბავშვის უფლებრივ მდგომარეობაზე სამართლებრივი აქტის ზეგავლენის შეფასება
პროექტის მიხედვით ბავშვები რჩებიან მათთვის ჩვეულ გარემოში, სადაც მონიტორინგს ახორციელებენ შესაბამისი უწყების სოციალური მუშაკები. ამასთან, მიმდინარეობს მუშაობა ბენეფიციარების ბიოლოგიურ ოჯახებში დაბრუნების ან ალტერნატიულ სერვისებში განთავსების მიზნით.

ინფორმაცია ევროკავშირის სამართლებრივი აქტის შესახებ  
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება        

პროექტით განსაზღვრული ღონისძიებები არ მოითხოვს დამატებით საჭირო საბიუჯეტო რესურსების გამოყოფას. 

პროექტის მოსალოდნელი შედეგი

საპატრიარქოს დაქვემდებარებული ბავშვთა დაწესებულებებს ექნებათ შესაძლებლობა ეტაპობრივად უზრუნველყონ ბავშვზე ზრუნვის სტანდარტით დადგენილ მოთხოვნებთან შესაბამისობაში მოყვანა. 

პროექტის განხორციელების ვადები

პროექტი ამოქმედდება გამოქვეყნებისთანავე და გავრცელდება 2020 წლის 1 სექტემბრიდან წარმოშობილ ურთიერთბებზე.

პროექტის ავტორი და წარმდგენი

პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.      

